
Vendim nr. 107 datë 11.05.2017
Kolegji i Gjykatës Kushtetuese të Republikës së Shqipërisë, i përbërë nga:

Gani Dizdari, 

Anëtar  i  Gjykatës Kushtetuese

Fatmir Hoxha,

Anëtar   i      
“            “

Fatos Lulo,

Anëtar   i       
“            “

në datën 11.05.2017 mori në shqyrtim paraprak kërkesën me nr.107 Akti, që i përket:

KËRKUESE:
VIOLA AHMETI
SUBJEKT I INTERESUAR


AVOKATURA E PËRGJITHSHME E SHTETIT
OBJEKTI:
Shfuqizimi si të papajtueshme me Kushtetutën i vendimeve nr.00-2016-1337, datë 28.04.2016 të Kolegjit Penal të Gjykatës së Lartë; nr.2757, datë 21.11.2012 të Gjykatës së Apelit Tiranë; nr.5556, datë 24.06.2011 të Gjykatës së Rrethit Gjyqësor Tiranë.
BAZA LIGJORE:
Nenet 18, 42, 44, 49, 131/f, 134/1/i dhe 142/1 të Kushtetutës së Republikës së Shqipërisë; neni 6 i Konventës Europiane për të Drejtat e Njeriut; ligji nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar.  
Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,
VËREN

I

1. Nga materialet të cilat shoqërojnë kërkesën rezulton se kërkuesja ka ushtruar detyrën e avokates së shtetit. Me urdhrin nr.51/1, datë 14.09.2010 të Avokates së Përgjithshme të Shtetit, ndaj kërkueses është marrë masa disiplinore e shkarkimit nga detyra për shkelje të rënda në punë. Kundër këtij urdhri kërkuesja ka paraqitur kërkesëpadi në Gjykatën e Rrethit Gjyqësor Tiranë.
2. Gjykata e Rrethit Gjyqësor Tiranë, me vendimin nr.5556, datë 24.06.2011, ka vendosur rrëzimin e padisë së kërkueses si të pambështetur në ligj dhe në prova.
3. Gjykata e Apelit Tiranë, me vendimin nr.2757, datë 21.11.2012, ka vendosur lënien në fuqi të vendimit nr.5556, datë 24.06.2011 të Gjykatës së Rrethit Gjyqësor Tiranë.
4. Kolegji Civil i Gjykatës së Lartë në dhomën e këshillimit, me vendimin nr.00-2016-1337, datë 28.04.2016, ka vendosur mospranimin e rekursit.
II

5. Kërkuesja i është drejtuar Gjykatës Kushtetuese në datën 26.04.2017 për shfuqizimin e vendimeve të gjykatave të zakonshme, duke parashtruar në mënyrë të përmbledhur si vijon:

5.1.  Është cenuar parimi i arsyetimit të vendimit gjyqësor, e drejta e ankimit dhe e drejta për t’u dëgjuar, pasi vendimet që kanë dhënë gjykatat nuk e kanë përmbushur detyrimin kushtetues të arsyetimit dhe për këtë arsye duhen shfuqizuar.
5.2.  Është shkelur parimi i barazisë së armëve dhe paanësisë, pasi kërkueses nuk i është siguruar pozitë procedurale e barabartë gjatë zhvillimit të gjykimit, duke mos marrë përgjigje për pretendimet e ngritura në gjykim.
5.3.  Është cenuar parimi i barazisë para ligjit, pasi gjykatat pa u marrë me anën ligjore, por duke u bërë palë me të paditurin, kanë treguar hapur qëndrimin e njëanshëm që është mbajtur në këtë proces.
III
Vlerësimi i Kolegjit

6. Kolegji vlerëson se kërkuesja legjitimohet ratione personae, në kuptim të rregullimit kushtetues të neneve 131/f dhe 134/1/i të Kushtetutës. 

7. Në lidhje me legjitimimin ratione temporis, në kuptim të nenit 71/a të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar, individi, pasi të ketë shteruar të gjitha mjetet juridike për mbrojtjen e të drejtave të tij, mund ta paraqesë kërkesën në Gjykatën Kushtetuese brenda 4 muajve nga konstatimi i cenimit. Në rastin në shqyrtim, Kolegji konstaton se vendimi i Gjykatës së Lartë, i cili është marrë bazuar mbi rekursin e kërkueses, mban datën 28.04.2016, kurse kërkesa e paraqitur përpara Gjykatës Kushtetuese datën 26.04.2017.

8. Në vështrim të sa më sipër, Kolegji vlerëson se për sa kohë kërkesa është paraqitur jashtë afatit ligjor 4-mujor, kërkuesja nuk legjitimohet ratione temporis për vënien në lëvizje të juridiksionit kushtetues.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të nenit 31 dhe 31/a të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:
Moskalimin e çështjes për shqyrtim në seancë plenare.

Faqe 3

